
HITZ BITAN 

SURFA 
CJ Hobgood, EEBBetako 
surflari ospetsua, 
Mundakan izango da 

CJHobgood urriaren 10etik 
22ra Mundakan jokatuko 
den Billabong Pro Txapelke
tan izango da. 22 urteko sur
flariak hiru urte daramatza 
soilik Munduko Zirkuitoan, 
baina jada lehenengo pos
tuetan finkatu da. Bigarren 
sailkatu zen Teahuppon, eta 
hirugarren, aldiz, Rio de Ja
neiron eta Jeffrey's Bayen. 
Hobgoodekin batera, Shane 
Dorian, Luke Egan eta 
Sunny Garcia izango dira, 
besteak beste, Mundakan. 

ESKU BA LO IA 

Bidasoak Girondinsen 
aurkako partida jokatuko 
du ostiralean 

Bidasoak bere denboraldi
aurrea amaitutzat emango 
du ostiral honetan Bordele
ko Girondinsen aurkako 
neurketa batekin. 19:00etan 
hasiko da partida, Legazpiko 
Bikuna kiroldegian, Miguel 
Angel Burgera Memoriala
ren barnean. Bidasoakjoan 
den abuztuaren 6an hasi 
zuen denboraldi-aurrea, eta 
hauxe izango da seigarren 
eta azken partida aurtengo 
denboraldian buru-belarri 
sartu aurretik. 

IGERIKETA 
Bere herritartasuna 
aldatzea pentsatu du 
Gary Hall igerilariak 

Gary Hallek, Sydneyen 50 
metro libreetan garaipena 
lortu zuen igerilari estatuba
tuarrak, herritartasuna alda
tzeko nahia agertu du, Aus
tralian aritzea gustatuko li
tzaiokeela azalduz. Hori 
lortzeko igerilariak Austra
liarajoan beharko du bizitze
ra, bi urtez gutxienez, Aus
traliako talde batean aritu 
beharko du, eta Nazioarteko 
Olinpiar Batzordearen bai
mena lortu beharko du. 

OLlNPISMOA 
Eguzkiaren energia 
erabiltzeko eskatu dio 
Greenpeacek gobernuari 

Greenpeacek eguzkiaren 
energia erabiltzeko eskatu 
dio Greziako Gobernuari 
2004an Atenasen ospatuko 
diren Joko Olinpiarretan. 
Proiektuan, gas naturala era
biliko dela jasotzen da, baina 
Greenpeacek horrek inguru
menari kalte handia egingo 
diola adierazi du, eta mezu 
politiko okerra bidaliko luke
ela gaineratu du. 

SASKIBALOIA. Tau eta Zalgiris Kaunas neurtuko dira Azpeitian Iraurgiren 25. urteurrena dela eta 

Iraurgi saskibaloi taldeak luxuzko 
omenaldia jasoko du gaur Azpeitian 

Jon Rejado I GASTEIZ 

Azpeitiko eta Azkoitiko Iraurgi 
saskibaloi taldea sortu zenean, 
orain dela hogeita bost urte , 
inor gutxik pentsa zezakeen 
gaur egun horrelako ospakizu
nik egon behar zuenik zilarrezko 
ezteiak ospatzeko. Europako 
talde indartsuenetako bi bildu
ko dira Azpeitiko kiroldegian, 
luxuzko norgehiagoka baten bi
dez ospatzeko Iraurgiren 25. ur
teurrena. Gaztetxoenek aukera 
paregabea izango dute maila 
handiko jokalariak ikusteko , 
Eurobasketeko urrezko domina 
lortu berri duen jokalari bat adi
bidez, Dejan Tomasevic. 

Hori izan daiteke, ospakizun 
helburua alde batera utzita , 
gauzarik garrantzitsuena gaur
ko partiduan, orain arte Turkia
ko Eurobasket-ean egon diren 
jokalariak itzuli baitira Ivanovi
cek zuzentzen duen taldera. 
Laurent Foirest eta Dejan To
masevic atzo bertan hasi ziren 
entrenatzen gainontzeko talde
kideekin, eta minutu gutxi ba
tzuk bada ere jokatuko dituzte 
gaurko neurketan, Montene
groko entrenatzailearen asmo
etara egokitzen hasteko. 

Ospakizuna erabatekoa izan 
dadin Zalgiris Kaunasen parte 
hartzea ezinbestekoa izango da, 
iragan astelehenean Gasteizen 
jokatutako neurketan ez bai
tzuen maila onik erakutsi. Den
boraldi-aurreko norgehiagoka 
bat izateko ere maila eskas egia 
eskaini zuen Lituaniako taldeak 
eta Baskoniak ez zuen inongo 
arazorik izan garaipena lortze
ko. 

Asteleheneko neurketan 
Tauren defentsak guztiz ito zi
tuen Algirdas Brazysek entre
natutako jokalariak erasoan; 
horregatik, gaurko partiduak 
berdintasun gehiago izango du, 
Zalgirisek orduan emandako 
irudiarekin bukatzeko asmoa 
izango baitu . Nolanahi ere, 
ikuskizunik handiena harmaile
tan izango da, Iraurgi saskibaloi 
taldea omen tzeko jende ugari 
bilduko baita. 

Tau Baskonia·Zalgiris Kaunas 
Tau Baskonia: Elmer Bennett, Corchiani, Vidal, 
Foirest, Nocioni, Oberto, Scola, lomasevic, 
Arzallus. 
Zalgiris Kaunas: Ginevicius, Gustas, Khizhnyak, 
Andriukaitis, Salenga, Marciulionis, Woodberry, 
Inge, Slanina, Masiulis, Serapinas. Basinskas. 
Ordua : 20:00etan (ElBl l. 
Tokia: Azpeitiko kiroldegia 

SOSLAIA 

II 
DEJAN TOMASEVIC (TAU BASKONIAKO JOKALARIA) 

Izar berantiarra 
Zaila da Dejan Tomasevicen kasua beste inon 
topatzea. Datorren denboraldia Tau Basko
nian emango duen pibotak ez du inongo zeri
kusirik askotan agertzen diren jokalari gazte 
horiekin, aurretik etorkizun ikusgarria dute
nak. Jokalari horiek oso gaztetan bidaiatzen 
dute talde handietara, askotan atzerrira, eta, 
bertan, ahal duten minutu guztiak jokatzen di
tuzte gora egin asmoz. 

Dejan Tomasevicen kasua, ordea, alderan
tzizkoa da. Gaztea zela etorkizun bikaina au
rreikusten zitzaion. 2,08 metroko luzerarekin, 
Europako saskibaloiaren gailurrean dagoen 
talderen batean ikusten zuten askok, handien 
artean toki bat egiteko lehian. Belgraden jaio
tako jokalariak, ordea, ez zuen horrelakorik 
nahi. Bere herrialdeko taldeetanjokatu du beti, 
Italia edo Espainiako taldeetara begiratu gabe. 

Horrela, poliki-poliki, aurreikusten zen joka
laria agerian gelditu zen. Saskipean bere nagu
sitasuna agerian uzten duena, aurkariaren lu
zeraren aurrean kikildu gabe. Gainera, ez da 
handiegia, hau da, ez du hainbat pibotek duten 
kilo kopuru beldurgarria. Jokalari argala dela 
esan daiteke, baina saskipean sartzen denean 
beldurra sartzen duten horietakoa 

Aurretik aipatutako gorputz egitura argal ho
rrek kontraeraso etan ateratzeko aukera ema
ten dio, Tau Baskoniaren alde sendoenetako 
bat den ezaugarria. Horrela, Jugoslavia ba-

rruan izen garrantzitsua egin zuen, eta jokalari 
ikusgarri asko dituen herrialde horretako se
lekzioan sartu zen aspaldi. Selekzioan sartu 
arren, ordea, ez zuen bere herri maitatua utzi, 
eta bertako taldeetan jokatzen jarraitu zuen. 

Joan den urteko Euroligan, ordea, azken 
pausoa eman zuen benetako izar bilakatzeko. 
Buducnost taldean bigarren urtea zuen, eta, 
ordurako, talde horretako jokalari garrantzi
tsuena zen. Euroligan ordea Europa mailako 
pibot handienen artean zegoela erakutsi zuen. 
Hasierako ligatxoko jokalaririk garrantzitsue
na izan zen, Radja, Griffith, Alphonso Ford, eta 
beste guztien gainetik. 

23 puntu sartu zituen, 12 errebote jaso, bi 
asistentzia eman, txapel bat jarri eta sei falta 
jaso zituen batez beste jokatu zituen hamar 
norgehiagoketan. Zenbaki horiekin eskaintza 
ugari ziurtatu zituen liga garrantzitsuenetatik. 
Eta horrela heldu da, azkenik, Tau Baskoniara. 
Dejan Tomasevicekjokalari bezala ondo egina 
egon arte ez zuen bere herria utzi nahi, kanpo
an jokatzeko orduan inongo arazorik ez izate
ko, eta minutuak ziurtatuak izateko. 

Gasteizko taldean beste pibot handi baten or
dez etorri den arren, Victor Alexander, ez du 
ematen arazo handiak izango dituenik izen 
hori atzera uzteko, Baskoniara heldu aurretik 
lehen txapelketa lortu baitu: Eurobasketeko 
urrezko domina. 


